
SL(6)512 – Rheoliadau Llywodraethu Ysgolion a 

Cefndir a Diben 

Mae’r Rheoliadau hyn (“Rheoliadau 2024”) yn diwygio Rheoliadau Llywodraethu Ysgolion a 
Gynhelir (Gofynion Hyfforddi ar gyfer Llywodraethwyr) (Cymru) 2013 (“Rheoliadau 2013”) 
sy’n nodi’r gofynion hyfforddi ar gyfer llywodraethwyr mewn ysgolion a gynhelir yng 
Nghymru. 

Yn benodol, mae Rheoliadau 2024: 

• yn diweddaru’r gofynion hyfforddi ar gyfer cadeiryddion cyrff llywodraethu, a’r
hyfforddiant ymsefydlu ar gyfer llywodraethwyr newydd; 

• yn darparu nad oes rhaid i lywodraethwyr a chadeiryddion llywodraethwyr gwblhau’r
hyfforddiant newydd os ydynt wedi cwblhau'r hyfforddiant sy'n ofynnol yn flaenorol 
gan Reoliadau 2013; ac 

• yn dileu’r amwysedd posibl yn Rheoliadau 2013 drwy ei gwneud yn eglur bod yn
rhaid i awdurdodau lleol ddarparu’r hyfforddiant perthnasol am ddim. 

Y weithdrefn 

Negyddol. 

Gwnaed y Rheoliadau gan Weinidogion Cymru cyn iddynt gael eu gosod gerbron y Senedd.  
Gall y Senedd ddirymu’r Rheoliadau o fewn 40 niwrnod (ac eithrio unrhyw ddiwrnodau pan 
fo’r Senedd: (i) wedi’i diddymu, neu (ii) ar doriad am fwy na phedwar diwrnod) i’r dyddiad y’u 
gosodwyd gerbron y Senedd. 

Materion technegol: craffu 

Ni nodir unrhyw bwyntiau i gyflwyno adroddiad arnynt o dan Reol Sefydlog 21.2 mewn 
perthynas â’r offeryn hwn. 

Rhinweddau: craffu 

Nodwyd y ddau bwynt a ganlyn i gyflwyno adroddiad arnynt o dan Reol Sefydlog 21.3 mewn 
perthynas â’r offeryn hwn: 

1. Rheol Sefydlog 21.3(ii) – ei fod o bwysigrwydd gwleidyddol neu gyfreithiol neu ei
fod yn codi materion polisi cyhoeddus sy’n debyg o fod o ddiddordeb i’r Senedd. 

Nodir nad oes ymgynghoriad cyhoeddus ffurfiol wedi’i gynnal ar Reoliadau 2024. Mae’r 
Memorandwm Esboniadol yn datgan nad oes angen ymgynghoriad o’r fath o dan y pŵer 
galluogi, ond: 

“ymgynghorodd Llywodraeth Cymru â swyddogion cefnogi llywodraethwyr ("y grŵp") 
awdurdodau lleol a chonsortia rhanbarthol ar gynnwys diwygiedig y dogfennau 
hyfforddi rhwng 16 Chwefror ac 8 Mawrth 2024, gan gynnwys cynnal trafodaeth mewn 
rhwydwaith o swyddogion cefnogi llywodraethwyr ar 22 Chwefror 2024. 

Rhannwyd y diwygiadau drafft a wnaed i'r dogfennau hyfforddi â'r grŵp, a 
gwahoddwyd sylwadau ar briodoldeb y newidiadau. 

Roedd y swyddogion hynny o'r awdurdodau lleol a'r consortia rhanbarthol a chanddynt 
gyfrifoldeb am ddarparu hyfforddiant i lywodraethwyr ysgolion wedi darparu adborth 
ac awgrymiadau cryno, ond gwerthfawr, i wella ansawdd a chynnwys y dogfennau 
hyfforddi newydd.” 

2. Rheol Sefydlog 21.3(ii) – ei fod o bwysigrwydd gwleidyddol neu gyfreithiol neu ei 
fod yn codi materion polisi cyhoeddus sy’n debyg o fod o ddiddordeb i’r Senedd.  

Nodir bod Llywodraeth Cymru wedi cynnal Asesiad Effaith Rheoleiddiol (“RIA”) ar gyfer 
Rheoliadau 2024. Mae’r Asesiad Effaith Rheoleiddiol wedi’i nodi ym mharagraffau 16-28 o’r 
Memorandwm Esboniadol. 

Mae’n datgan bod yr angen i adolygu gofynion hyfforddi llywodraethwyr yn deillio o 
argymhellion gan Gomisiynydd Plant Cymru, gan y sefydliad gwrth-hiliol ‘DARPL’ ac o 
ganlyniad i “sawl diwygiad addysg diweddar yng Nghymru”. Mae’r Asesiad Effaith 
Rheoleiddiol yn nodi nad oedd y gofynion hyfforddi wedi’u hadnewyddu ers 2013. Mewn 
cysylltiad â chostau a manteision, mae’r Asesiad yn nodi: 

“Ni ddylai fod unrhyw gost nac effaith sylweddol i awdurdodau lleol weithredu a 
chyflawni’r newidiadau hyn, ond bydd angen adnoddau ac amser i sicrhau bod y 
newidiadau’n cael eu gwneud i ddeunyddiau hyfforddi.  Bydd hyn yn golygu cost cyfle 
gan fod disgwyl i'r newidiadau gael eu gwneud drwy staff cyfredol a'r gyllideb gyfredol. 
Nid yw’r awdurdodau lleol wedi codi unrhyw bryderon gyda Llywodraeth Cymru o ran 
cyflawni’r gofynion hyfforddi newydd. […] 
  
Roedd swyddogion cefnogi llywodraethwyr sy'n darparu hyfforddiant i lywodraethwyr 
ysgol wedi cyfrannu at y gwaith o ddrafftio'r gofynion hyfforddi newydd. Felly, mae'n 
debygol y byddant eisoes yn paratoi i ddiwygio eu hyfforddiant ymsefydlu presennol ar 
gyfer cadeiryddion yn barod ar gyfer y flwyddyn ysgol newydd pan ddaw Rheoliadau 
2024 i rym. 
 
Ni fydd y gofynion hyfforddi newydd yn fwy beichus i lywodraethwyr nac yn treulio 
mwy o'u hamser i'w cyflawni, felly ni fydd costau ychwanegol yn hyn o beth. […]” 

 



   
 

 

Ymateb Llywodraeth Cymru 

Nid oes angen ymateb gan Lywodraeth Cymru. 

Trafodaeth y Pwyllgor 

Trafododd y Pwyllgor yr offeryn yn ei gyfarfod ar 16 Medi 2024 ac mae'n cyflwyno adroddiad 
i'r Senedd yn unol â'r pwyntiau adrodd uchod.  

